[bookmark: _GoBack]Тэма:  Паняцце пра адасабленне. Адасобленыя азначэнні
Мэта: садзейнічаць асэнсаванню вучнямі паняцця адасобленыя члены сказа, іх адметнай структурна-семантычнай характарыстыкі, прычын, умоў і сродкаў адасаблення, прызначэння ў маўленні; пазнаёміць з умовамі і сродкамі адасаблення; выпрацоўваць уменні вызначаць адасобленыя дапасаваныя азначэнні; узбагачаць граматычны лад мовы вучняў; ствараць сітуацыяі для развіцця навыкаў сама- і ўзаемакантролю.
Абсталяванне: Беларуская мова : вучэб. дапам. дл 8-га кл. устаноў агул.сярэд. адукацыі з беларус. і рус. мовамі навучання / З.І. Бадзевіч, І.М. Саматыя. – 2-е выд., перапрац. і дап. – Мінск : Нац. ін-т адукацыі, 2015;  Беларуская мова. 8 клас : рабочы сшытак : дапам. для вучняў устаноў агул. сярэд. адукацыі з беларус. і рус. мовамі навучаня / Г.В. Тумаш. – 13-е выд. – Мінск : Аверсэв, 2018. – 126 с. 
Ход урока
1. Арганізацыйны момант
Добры дзень! Я вельмі рада ўсіх вас бачыць. Для работы на ўроку нам патрэбен добры настрой і цудоўная атмасфера. Усміхніцеся адзін аднаму, мне.  Сядайце і пачнем працу.
2. Праверка дамашняга задання
На папярэднім уроку мы падагульнялі вывучанае пра сказы са звароткамі, пабочнымі і ўстаўнымі канструкцыямі. Давайце яшчэ раз пераканаемся, што тэма засвоена і “белых” плям у ёй для вас не засталося. Працуем у парах: адзін вучань  адказвае на тэарэтычнае пытанне (Рубрыка “Праверце сябе”), другі ілюструе прыкладам з дамашняга задання (пр. 321). Адказваць будзеце “па ланцужку”: тыя, хто сядзяць за першай партай, асвятляюць  першае пытанне, за другой – другое і г. д., але перш чым адказаць, вам трэба ацаніць адказ папярэдніх вучняў (згадзіцца альбо ўнесці карэктывы ў іх адказ). 
3.  Мэтавызначэнне
Я спадзяюся, што і наступная тэма, якую мы пачнем разглядаць сёння на ўроку, таксама стане вашым трывалым набыткам. Калі ласка, запішыце дату і тэму нашага ўрока ў сшыткі. 
Ці зразумела вам слова адасабленне? А калі не, то давайце сфармулюем першую задачу ўрока (асэнсаваць паняцце адасабленне).
А зараз звярніце ўвагу на “кластар” (дадатак 1) [такі ж на картцы на кожнай парце]. Скажыце, якія паняцці звязаны з адасабленнем? (Прычыны, умовы, сродкі адасаблення). Сфармулюйце наступную задачу ўрока. (Даведацца пра прычыны, умовы і сродкі адасаблення, адасобленыя члены сказа).
4. Вывучэнне новай тэмы
Для назірання і аналізу прапануецца сказ: Зацягнутае шэрымі хмарамі неба нізка навісла над лесам.
Паспрабуйце выдзеліць па сэнсе словазлучэнне зацягнутае шэрымі хмарамі. Як  гэта зрабіць? (Звычайна вучні спрабуюць зрабіць гэта лагічным націскам, некаторыя спрабуюць замяніць парадак слоў.)
Падказваю: пастаўце гэта словазлучэнне пасля слова неба.
Неба, зацягнутае шэрымі хмарамі,  нізка навісла над лесам.
Ці дасягнулі мы пастаўленай мэты? (Так, словазлучэнне выдзяляецца па сэнсе.) Як мы гэтага дасягнулі? (Змянілі парадак слоў.) Як памянялася інтанацыя сказа? (Пасля слова неба робіцца паўза, а словазлучэнне зацягнутае шэрымі хмарамі вымаўляецца з лагічным націскам.) А як гэта адлюстравана на пісьме? (Знакамі прыпынку.) Для таго каб зразумець сутнасць якой з’явы мы раскрылі, прачытайце інфармацыю (адкрываецца адваротны бок дошкі).
Адасабленне – гэта сэнсавае і інтанацыйнае выдзяленне даданых членаў сказа…
Чаму словазлучэнне зацягнутае шэрымі хмарамі можам аднесці да адасаблення? ( Яно сэнсава і інтанацыйна выдзяляецца.) Чым яно выражана? (Дзеепрыметнікавым зваротам.) Якім даданым членам сказа з’яўляецца (Разгорнутым азначэннем.) Ці адасабляецца дадзеная словазлучэнне ў першапачатковым варыянце гэтага сказа? (Не, бо яно ні сэнсава, ні інтанацыйна не выдзяляецца). 
А зараз звярніце ўвагу на наступныя сказы: Неба нізка навісла над лесам. Яно зацягнута шэрымі хмарамі. Параўнайце папярэднія і гэтыя сказы. Што змянілася?  (Змянілася колькасць сказаў.) А сутнасць інфармацыі ў сказах памянялася? (Не, толькі цяпер яна перададзена двума сказамі.) А якім чынам у 
адным сказе ўтрымліваецца два паведамленні? (Дзякуючы адасабленню.) 
 Дадаю: тая інфармацыя, якая не змянілася – галоўная, на гэта ўказвае і наяўнасць граматычнай асновы, а тая, якая перададзена з дапамогай адасаблення, – дадатковая. 
А зараз давайце дапоўнім паняцце адасабленне (…, якія змяшчаюць дадатковую інфармацыю).
А зараз вернемся да кластара і вызначым, з чым звязаны паняцці прычына, умовы, сродкі адасаблення (вучні абмяркоўваюць і дапаўняюць кластар паняццямі прычына, умова, сродкі адасаблення, адасабленыя члены сказа).
З дапамогай схемы  (дадатак 2) раскажыце, якія азначэнні заўсёды адасабляюцца.
5. Праверка разумення вывучанага.
· Работа ў парах.
Заданне  (дадатак 3). Перабудуйце кожную пару сказаў такім чынам, каб перадаць два паведамленні ў больш лаканічнай форме. Падкрэсліце адасобленыя азначэнні, абазначце паяснёнае слова.
· Самаправерка па ключы  (дадатак 4).
Які член сказа адасабляецца?  Чым  выражана адасобленае азначэнне? Вызначце прычыну, умовы і сродкі адасаблення. Што трэба зрабіць, каб азначэнне не адасаблялася? 
6. Замацаванне вывучанага
· Работа у групах (у “Рабочых сшытках”)
1 група. Пр. 140 (1, 3, 6, 7 сказы).
2 група. Пр. 141 (1, 2, 4, 6 сказы).
3 група. Пр. 142 (1, 2, 3, 5 сказы).
· Праверка работ: вучні чытаюць сказы, захоўваючы патрэбную інтанацыю,  і тлумачаць прычыны адасаблення.
7. Абагульненне і сістэматызацыя вывучанага
Запіс тэксту пад дыктоўку. 
Задача: запісаць тэкст, расставіўшы знакі прыпынку.
    Вечар быў цёплы і ціхі. Побач чыгункі стаяў стары лес, таемны, пануры, важны. На станцыі ціха і роўна шумеў паравоз. Неба, абложанае бялёсымі хмарамі, ніжэй павісла над зямлёй. Пухаўныя сняжынкі спакойна падалі на гэты лес і дарогу. Белыя, чысцюткія, яны далікатна лажыліся на шапку настаўніка. (паводле Я.Коласа)
Праверка. Прачытайце сказы, у якіх ёсць адасобленыя азначэнні. Чаму яны адасабляюцца?
8. Кантроль ведаў
· А зараз, каб праверыць, як вы засвоілі тэму,  прапаную вам міні-тэст (дадатак 5). Рашыць яго вы павінны самастойна.
· Узаемаправерка выканання па ключы: 1 – А, В;  2 – А, Б;  3 – Г.
9. Дамашняе заданне
Паўтарыце вывучаны на ўроку матэрыял і выканайце заданне: замяніце
адасобленыя азначэнні неадасобленымі, а неадасобленыя – адасобленымі. Ці знаёма вам такое заданне?
§46, §47,  пр. 331. 
10.  Падвядзенне вынікаў
Якая тэма нашага ўрока? Якія задачы трэба было рашыць? Пра што мы даведаліся на гэтым  ўроку? Ці дасягнулі мы пастаўленых мэт? Якім набыткам папоўніліся вашы веды? 
11.  Рефлексія
Які настрой у вас пасля ўрока? За што б вы  пахвалілі сябе, аднакласнікаў, настаўніка?
Дзякую ўсім за актыўную і старанную працу на ўроку.


